COLÁISTE MHUIRE, MARINO  

SCRÚDÚ ATRIALACH FAOI THEASTAIS GHAEILGE, 

FÓMHAR 2006

_______________________

SCRÚDÚ LE hAGHAIDH CÁILÍOCHTA SA GHAEILGE
_________________

PÁIPÉAR I  -  100 MARC

____________________

Trí huaire an chloig don pháipéar seo (10.00 – 1.00).  Cúig cheist a fhreagairt, ceann amháin as gach Roinn.

____________________

ROINN A

1.         Scríobh aiste (thart ar dhá leathanach i.e. 400 focal) ar ábhar amháin díobh seo:-

(a)  Maidir le cúrsaí smachta de, níl aon fhadhb mhór sa chóras bunoideachais sa tír seo.

(b) Tá sé tábhachtach go dtugann ár bpolaiteoirí dea-shampla dúinn.

(c) Tá an deighilt idir daoine saibhre agus daoine bochta in Éirinn ag éirí níos leithne.

(d) Tá sé in am don Stát dul i ngleic leis an gcoiriúlacht atá sa tír.

(e) Ba chóir níos mó a dhéanamh chun na Gaeltachtaí a chaomhnú.






(35 marc)

ROINN B

2.
Scríobh alt (thart ar leathanach amháin i.e. 200 focal) ar cheann amháin díobh 
seo:-

(a) Dráma a chonaic mé

(b) Amhrán a thaitníonn liom

(c) Stair áitiúil
(d) Saoirse 

(e) Siúlóid álainn

(15 marc)

ROINN C

Freagair Ceist 3 nó Ceist 4

3.
Athscríobh an t-alt seo a leanas agus cuir isteach an fhoirm cheart de na focail atá idir lúibíní:-

Domhnach na Cruaiche a bhí ann.  Nuair a thuirling Caitríona agus Eoghan den bhus speisialta ó Chathair na Mart ní raibh barr (an sliabh) le feiceáil mar gheall ar na scamaill a bhí ag teacht isteach ón Atlantach.

“Déanfaidh mé cosnochta é,” arsa Eoghan ag cromadh síos chun a bhróga a bhaint (de:é).

“Ceannóidh mise dhá mhaide dúinn ón mbean sin thall ar thaobh (an bóthar),” arsa Caitríona.

“Deirtear gur ar an mbealach (ó:thuas) a tharlaíonn an chuid is mó de na timpistí,” arsa Caitríona, nuair a tháinig sí ar ais. “Chuaigh bean amháin amach ar mhullach a (ceann) an bhliain seo caite agus (gortaigh) go dona í.”

“Tá an sliabh seo níos (contúirteach) ná mar a cheapann daoine,” arsa Eoghan, “ach má thógaimidne go bog é is beag seans atá ann go (tarlaigh) sé sin dúinne.”…

Ar deireadh thiar shroich siad an barr.

“Nach bhfuil sé dochreidte, a Eoghain, go bhfuil sé deich (bliain) ón uair dheireanach a sheasamar anseo.”

“Dá mbeadh an lá níba dheise,” arsa Eoghan, “(bí:muid) in ann Sliabh Mór in Acaill a fheiceáil.”











(10 marc)

4.
 Athscríobh na habairtí seo a leanas gan na lúibíní agus athraigh iad más gá:-

     (1)   Bhí Úna i Meiriceá ocht (uair).

(2) Nuair a bhuail tintreach an t-eitleán lig Niamh béic (as:í).

(3) Bhí an bhean ag tabhairt amach faoi phraghas (na bróga) sa siopa.
(4) Ní (faigh) Ciarán aon sos go dtí an deireadh seachtaine seo chugainn.

(5) Is as (an Astráil) do Chormac ó dhúchas.

(6) Ní bheidh Deirdre ag dul ar ais ar scoil an tseachtain seo chugainn mar beidh sí ar (saoire) mháithreachais.

(7) Ní hiad na tíortha (te) go léir sa domhan na tíortha is saibhre.
(8) Tá an (saotharlann) sa mheánscoil áitiúil i bhfad níos fearr ná an ceann san ollscoil.
(9) Dá mbeadh airgead á lorg ag Ciara (faigh: sí) iasacht ón gComhar Creidmheasa.

(10) Nuair a bhíodh Eilis ag dul ar scoil fadó, (siúil:sí) i gcónaí.
(10 marc)

ROINN D

Freagair Ceist 5 nó Ceist 6

5.
Léigh an sliocht seo a leanas agus freagair i d’fhocail féin na ceisteanna a ghabhann leis:-  

Sliocht as ‘De Valera, Sinéad (1878-1975)’ le Diarmuid Breathnach agus Máire Ní Mhurchú in 1882-1982, Beathaisnéis a Cúig (curtha in oiriúint).
Sinéad Ní Fhlannagáin an t-ainm a bhí uirthi sular pósadh í ach is fearr aithne anois uirthi mar Shinéad de Valera, bean chéile Éamoin de Valera.
I mBaile Brigín, Contae Bhaile Átha Cliath, a rugadh Sinéad Ní Fhlannagáin ar 1 Meitheamh, 1878, dar le Clár na mBaistí sa Leabharlann Náisiúnta.  I ndiaidh bunoideachais i mBaile Phib, chaith Sinéad cúpla bliain mar mhonatóir agus ansin chaith sí cúpla bliain sa choláiste oiliúna i Sráid Bhagóid.  Fuair sí post buan mar mhúinteoir in Ard Aidhin.
Ag an am sin, ní raibh an Ghaeilge mar ábhar ar an gCuraclam ach d’fhoghlaim Sinéad Gaeilge agus níorbh fhada go raibh sí ag múineadh Gaeilge don Chonradh.  In Trasna na Bóinne, 1957, tugann Earnán de Blaghd pictiúr beo den ógbhean tarraingteach i mbun ranga in Ard-Chraobh  Chonradh na Gaeilge:

‘Bhíodh a rang sise plódaithe i gcónaí…agus ba mhinic idir dhosaen agus fiche 
duine nach mbíodh slí sna suíocháin dóibh ina seasamh thart timpeall leis na 
ballaí…Bhíodh Sinéad lách cineálta le 
gach éinne agus in ann an rang a chur ag 
gáire go minic gan aon rud a rá a ghoinfeadh an té ba ghoilliúnaí amuigh. 
Chuireadh sí éagsúlacht iontach ina ceachtanna…Bhraitheadh cách go mba 
chosúil gach rang dá cuid le siamsa go mba mhór an náire é a chailliúint. Ní 
miste a rá go raibh gach fear óg dá raibh sa rang i ngrá léi. Agus ina 
theannta sin bhí ardmheas agus ardchion ag mná uirthi freisin.’
Ag Oireachtas 1907 fuair sí an chéad áit sa chomórtas ‘Taisbeántas don mhodh múinteoireachta is fearr a oireann don Ghaeilge.’

Duine amháin a d’fhreastail ar rang dá cuid i gColáiste Laighean i 1908 agus a thit i ngrá léi ab ea Éamon de Valera.  Phós Sinéad Ní Fhlannagáin Éamonn de Valera ar 8 Eanáir, 1910 in Eaglais Naomh Pól, Cé Árann.  I nGaeilge a bhí an searmanas.  Feasta bheadh cúrsa a saoil snadhmtha le gníomhréim de Valera.  Bhí seachtar clainne acu.
D’fhulaing Sinéad de Valera go leor de chruatan na tréimhse 1916-1923, í ag sracadh ina haonar ar bheagán ioncaim chun clann a thógáil.  Gan trácht ar chúrsaí an Éirí Amach, bhí an bhliain 1916 go hainnis aici.  B’éigean di scarúint lena leanaí chun cúram a thabhairt dá deirfiúr Máire a fuair bás den ailse i Mí Lúnasa.  Fuair a máthair bás an bhliain chéanna.  Rugadh an tríú mac (Ruairí) i Mí Eanáir 1917 agus d’éag a hathair an bhliain sin.  Chuir an Cogadh Cathartha as go mór di.

Tuairim 1917 a thosaigh sí ag scríobh drámaí beaga agus scéalta dá páistí féin.  Foilsíodh go leor díobh, ina measc, Teach in airde: fronsa beag i gcomhair buachaillí, 1936 agus The Emerald Ring and other Irish fairy tales, 1960.  D’éag sí 7 Eanáir, 1975.
1. Cá bhfuair Sinéad Ní Fhlannagáin a cuid traenála mar mhúinteoir?
2. Cén t-eolas faoi Shinéad Ní Fhlannagáin ar tháinig na húdair air sa Leabharlann Náisiúnta?

3. Cén fhianaise atá san alt go bhfreastalaíodh go leor daoine ar na ranganna Gaeilge a mhúineadh Sinéad Ní Fhlannagáin in Ard-Chraobh Chonradh na Gaeilge?

4. Céard iad na cruatain a d’fhulaing Sinéad de Valera sa bhliain 1916? 
5. De réir an ailt, céard a spreag Sinéad de Valera dul i mbun pinn? 
(10 marc)

6.
Léigh an sliocht seo a leanas agus freagair i d’fhocail féin na ceisteanna a ghabhann leis:-       

Sliocht as ‘Ennis, Séamus (1919-1982)’, le Diarmuid Breathnach agus Máire Ní Mhurchú in 1882-1982, Beathaisnéis a cúig (curtha in oiriúint).
I bhFionnghlas, Contae Bhaile Átha Cliath a rugadh Séamus Ennis ar 5 Bealtaine, 1919.  Bailitheoir ceoil, béaloideasóir, amhránaí, craoltóir agus píobaire den scoth a bhí ann.  Nuair a chuaigh sé go Coláiste Mhuire bhí ceol na píbe agus an veidhlín foghlamtha cheana féin aige.  Fiafraíodh de uair amháin cá bhfuair sé an ceol:


‘Ó, féadfaidh mé a rá, ó m’athair.  Bhí seisean ina phíobaire agus ón am a 
rugadh mise deirtear liom, nuair a bhí mé sa chliabhán go mbíodh sé ag 
seinm 
na bpíob dom ar shuantraí le mé a chur a chodladh. Agus, nuair a 
cuireadh in 
airde staighre mé chun áit a fhágáil sa chliabhán don chéad leanbh eile a bhí ag 
mo mhuintir, ní raibh mise sásta dul in airde staighre mura dtiocfadh m’athair 
aníos ag seinm na bpíob dom.’

Tá cuntas scríofa ag Kevin Mc Cann, comhscoláire de chuid Shéamuis i gColáiste Mhuire, ar na cuairteanna a thugadh sé ar theach Shéamuis i bhFionnghlas.


‘Bhí gairdín mór agus úllord le taobh an tí agus gach cineál glasra ag fás ann ag 
Séamus agus a athair.  Níl feicthe agam ó shin beirt fhear láí níos fearr ná iad.  
Ó am go chéile thógadh Séamus na píoba, líonadh sé an mála le gaoth agus 
mháirseáladh sé suas agus síos an gairdín ag seinm na bpíob ag an am céanna.’

Agus é ina fhear, d’fhostaigh an Coimisiún Béaloideasa é chun ceol a bhailiú.  Trí phunt sa tseachtain an tuarastal a bhí aige.  Thaistil sé Maigh Eo, Dún na nGall, Ciarraí, iarthar Chorcaí agus oileáin iartharacha na hAlban.  Deirtear gur bhailigh sé dhá mhíle píosa, idir amhráin agus fhoinn rince, agus nach móide go sárófar an churiarracht sin.  Bhí sé de bhua aige go raibh sé in ann an gléas ina raibh amhrán nó fonn a aithint láithreach.  Bhí sé in ann na nótaí ceoil a bhreacadh síos de réir mar a bhí amhrán á chanadh agus an rud céanna tar éis dó éisteacht le fonn cúpla uair.

Ó dheireadh na seascaidí amach bhí sé ag titim i ndrochshláinte.  Bhí sé ina chónaí san Aill i gContae Átha Cliath nuair a d’éag sé.  ‘Easter Snow’ a bhaist sé ar an bpíosa talún a bhí aige féin agus a dheirfiúr Ursula os comhair na reilige mar a raibh péire carbhán acu a raibh siad ina gcónaí iontu.
1. De réir an ailt, céard a bhí ar eolas ag Séamus Ennis sula ndeachaigh sé go Coláiste Mhuire?

2. Cén fáth a seinneadh athair Shéamuis ceol do Shéamus agus Séamus sa chliabhán?

3. Cén fhianaise atá san alt go raibh Séamus ina gharraíodóir chomh maith le bheith ina phíobaire?

4. Céard iad na buntáistí a bhí ag Séamus Ennis mar bhailitheoir ceoil?

5.   Cén fhianaise atá san alt nach raibh Séamus Ennis chomh maith as nuair a fuair sé   

      bás agus a bhí sé nuair a rugadh é?
(10 Marc)

Roinn E

Freagair Ceist 7 nó Ceist 8 nó Ceist 9.

7.
Múineadh na Gaeilge

(a) Liostaigh na tréimhsí i gceacht cumarsáideach.
(b) Mínigh céard ba chóir tarlú i ngach tréimhse. Léirigh a bhfuil le rá agat le 

samplaí.
(30 marc)

8.
Múineadh na Gaeilge

(a) Liostaigh na modhanna múinte atá luaite i gCuraclam na Gaeilge.
(b) Mínigh dhá cheann de na modhanna múinte sin.  Léirigh a bhfuil le rá agat le 
samplaí.
           









  (30 marc)
9.         Múineadh na Gaeilge


(a) Liostaigh cúig Fheidhm Teanga agus taobh leo cuir Eiseamláirí a 

d’fhéadfadh dul leo.

(b) Scríobh comhrá gearr (thart ar 10 líne) faoin teideal “Sa Siopa Milseán” nó 

“Ag an Dochtúir” nó “Ag an bhFiaclóir” a bheadh oiriúnach do dhaltaí i Rang 3 
nó Rang 4.
(30 marc)

